
Narsarsuup siunissaa pillugu § 37 naapertorlugu apeqquteqaammut 2019-250-
imut akissut 

Asasara Stine Egede 

Inatsisartut suleriaasianni § 37 naapertorlugu Narsarsuup siunissaa pillugu 
Naalakkersuisunut apeqquteqaateqarputit. Apeqqutitit uannit akineqartussatut 
innersuunneqarput. Apeqqutitit matuma kinguliani ataasiakkaarlugit allanneqarput, 
akissummillu malitseqarlutik. 

Apeqqut 1. Narsarsuarmi pigisanik nalilinnik inuttut namminneq pigisallit, 
politikkikkut aaliangernerup kinguneranik, aallartariaqalernerini pigisat nalillit 
tuniniariaraluarnerini pigisat nalillit akikinnerungaatsialernerisa naleqqataanik 
Naalakkersuisut taarsiissuteqarnissaminnik pilersaaruteqarpat? 

Akissut: Isumaqarpunga apeqqut piviusumik aallaaveqanngitsoq. Taamaattumik 
isumaqarpunga, pisussat aalajangersimasut ilisimaneqaratik, pisussatut 
eqqarsaatigineqartumut Naalakkersuisut qanoq isumaqassagaluarnersut, 
sioqqutsisumik oqaatigissagaluarukku, sioqqutaarinermut tamanna 
takussutissaassasoq. 

Paasissutissat annertunerusut pissarsiarinissaanut, "Narsarsuup siunissaa pillugu 
suleqatigiissitamit nalunaarusiaq" 2019-imi juunip sisamaani tusagassiutitigut 
nalunaarutigineqartoq innersuuppara. Tassunga ilassutitut ilisimatitsissutigisinnaavara, 
Kommune Kujallermi kommunalbestyrelsip 2019-imi septembarip 18-iani 
ataatsimiinnissaani eqqartorneqassasoq ilisimatinneqarama. 

Naalakkersuisut isummernissaminnut Kommunalbestyrelsip saqqummiunneqartunik 
suliaqaqqaarnissaat utaqqivaat. 

Apeqqut 2. Pigisanik nalilinnik Naalakkersuisut taarsissuteqarnissamut 
pilersaaruteqanngippata inatsisit suut Naalakkersuisunit 
tunngavilersuutigineqarpat? 

Akissut: Apeqqummut 1-imut akissuteqaammi oqaaseqaatikka innersuussutigalugit, 
apeqqummi matumani taamaaqataanik isumaqarpunga apeqqut piviusunik 
toqqammaveqanngitsoq. Isumaqarpunga pisussat aalajangersimasut ilisimaneqaratik, 
pisussatut eqqarsaatigineqartumut Naalakkersuisut qanoq isumaqassagaluarnersut, 
sioqqutsisumik oqaatigissagaluarukku, sioqqutaarinermut tamanna 
takussutissaassasoq. 

Tamanna tunngavigalugu tunngaviusumik isumaqarpunga, apeqqutip 
akissuteqarfigineqarnissaa tunngavissaqanngitsoq. 

Apeqqut 3. Pigisanik nalilinnik pigisallit politikkikkut aalajangernerit pissutigalugit 
pig isat naliliutaasa nalikillerujussuarneri politikkikkut aalajangiisut 
taarsiinissaannik inatsisinik Kalaallit Nunaannut atuuttunik peqarpa? 

Akissut: Naamik, suliamut atatillugu tunngaviusinnaasumik Kalaallit Nunaanni 
inatsiseqanngilaq. 

Apeqqut 3a. Peqarpat Naalakkersuisut naleerutsitsinissamik siunertaqarnertik 
taarsiinermik kinguneqartinniarpaat? 

Akissut: Apeqqut 1-imut akissut takuuk. 

Apeqqut 3b. Peqanngippat, sooq Naalakkersuisut naleerutsitsinissamik 
siunertaqarnertik taarsiinermik kinguneqartinnianngilaat? 

Akissut: Apeqqut 1-im ut akissut takuuk. 

Neriuppunga qulaani allaqqasuni apeqquteqaatitit akineqartut. 

Inussiarnersumik inuulluaqqusillunga 

